
7.

Questo ô l’ea un meistro de letteratûa,

Chi aveiva ô domicilio in Barçelloña:

So poæ ô fè un giorno in Murcia uña figûa,

Comme banchê, discretamente boña;

Ma restando avvilio pe uña rottûa,

A patria all’improvviso ô l’abbandoña,

E cö figgio in Valenza ô se retia,

Dove ô mêue in breve de malinconia.


8.

Senza poæ, senza beni de fortuña,

Senza un barba benigno e benestante.

Nè avendo pe risorsa arte nisciuña

Liberale o meccanica Ferrante,

Ma no a testa de schêua tanto zazuña

Da no poeî fâse fratte, o fâ ô pedante,

O fè i so conti intorno a queste dôe

Sole risorse pe quarant’êutt’ôe.


9.

Ma benchè ô non avesse inclinazion

Do ciostro a-i voti e a-i osservanse esatte,

Doppo matûra e seria riflescion

O decideiva ä fin de fâse fratte;

E questo specialmente pe-a raxon,

Ch’ô l’ëa un affare da persoñe matte,

Segondo lê, de lambiccâse a testa

Con fâ schêua tutti i giorni meno ä festa.


10.

Mentre che ô supponeiva all’incontraio

Calcolo da ommo drito e de giudizio,

D’eleze un stato, dove necessaio

No gh’è un tâ studio pe dî messa e ofizio,

E pe-ô pûrpito, o pe-ô confescionaio,

Da vegnî matto, o da moî presto in vizio;

E dove da cantiña e da despensa

Se n’incarega solo a Provvidensa.

